
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৩৮
সোনার তরী





অশ্রুশিশিরেতে ধৌত; পরিপূর্ণ দেহ

মঞ্জরিত বল্লরীর মতো; প্রীতিস্নেহ

গভীর সংগীততানে উঠিছে ধ্বনিয়া

স্বর্ণবীণাতন্ত্রী হতে রনিয়া রনিয়া

অনন্ত বেদনা বহি। সে অবধি প্রিয়ে,

রয়েছি বিস্মিত হয়ে; তোমারে চাহিয়ে

কোথাও না পাই অন্ত। কোন্ বিশ্বপার

আছে তব জন্মভূমি? সংগীত তোমার

কত দূরে নিয়ে যাবে— কোন্ কল্পলোকে

আমারে করিবে বন্দী গানের পুলকে

বিমুগ্ধকুরঙ্গসম? এই-যে বেদনা,

এর কোনো ভাষা আছে? এই-যে বাসনা,

এর কোনো তৃপ্তি আছে? এই-যে উদার

সমুদ্রের মাঝখানে হয়ে কর্ণধার

ভাসায়েছ সুন্দর তরণী, দশ দিশি

অস্ফুট কল্লোলধ্বনি চির দিবানিশি

কী কথা বলিছে কিছু নারি বুঝিবারে,

এর কোনো কূল আছে? সৌন্দর্যপাথারে

যে বেদনাবায়ুভরে ছুটে মনোতরী

সে বাতাসে কতবার মনে শঙ্কা করি,

ছিন্ন হয়ে গেল বুঝি হৃদয়ের পাল।

অভয়-আশ্বাস-ভরা নয়ন বিশাল

হেরিয়া ভরসা পাই। বিশ্বাস বিপুল

জাগে মনে— আছে এক মহা-উপকূল

এই সৌন্দর্যের তটে, বাসনার তীরে

মোদের দোঁহার গৃহ।

হাসিতেছ ধীরে

